
Pam mae fy mhlentyn wedi cael ei atgyfeirio?
Wrth gynllunio gofal o flaen llaw byddwn yn rhoi cyfle hirach i chi gwrdd a siarad â'ch Meddyg Ymgynghorol, neu â Meddyg Ymgynghorol sy’n ymdrin â chyflyrau sy'n cyfyngu ar fywyd, ac â Nyrs sy’n arbenigo mewn Gofal Lliniarol i Blant. Mae'n rhoi cyfle i drafod triniaethau posibl os yw iechyd eich plentyn yn dirywio, yn ogystal ag yn cynnig cyngor a chefnogaeth ymarferol, yn helpu i reoli symptomau fel poen ac yn helpu i ymdopi â straen emosiynol gofalu am blentyn sydd â chyflwr sy'n cyfyngu ar ei fywyd.
Pam mae fy mhlentyn wedi cael ei atgyfeirio ar gyfer Cynllun Gofal Pediatrig o Flaen Llaw (PAC) nawr?
Nid yw trafodaethau am yr hyn a allai ddigwydd yn y dyfodol byth yn hawdd, ond mae trafodaethau anodd yn aml yn haws pan fydd eich plentyn yn gymharol dda. Gall fod yn anodd iawn gwneud penderfyniadau mewn argyfwng.
Beth yw cyflwr sy'n cyfyngu ar fywyd?
Mae cyflwr sy'n cyfyngu ar fywyd yn un na ellir ei wella a’r tebygolrwydd neu’r disgwyliad yw y bydd y plentyn neu'r person ifanc yn marw o’i herwydd yn ystod ei blentyndod neu fel oedolyn ifanc (cyn ei ben-blwydd yn 40 oed).
A yw hyn yn golygu bod fy mhlentyn yn marw?
Nac ydy. Gall plant ag anghenion gofal iechyd cymhleth gael eu cyfeirio ar gyfer Cynllun PAC ar unrhyw adeg ar hyd eu taith salwch, gan ddibynnu ar eu hanghenion unigol.
Beth yw Cynllun Pediatrig o Flaen Llaw?
Weithiau mae teuluoedd yn poeni am yr hyn a allai ddigwydd petai iechyd eu plentyn yn dirywio'n sydyn neu'n annisgwyl. Gall siarad am yr hyn a allai ddigwydd helpu i leihau rhywfaint o'r pryder a'r gofid hwn.
Bydd trafodaethau fel hyn yn cynnwys ystyried y mathau o driniaethau a allai fod ar gael, a’r buddion a’r niwed posibl o gael triniaethau penodol. Byddwn yn ystyried a oes triniaethau a fyddai o gymorth i’ch plentyn ac efallai rhai na fyddai'n ddefnyddiol. Mae'n hanfodol fod y trafodaethau hyn yn canolbwyntio ar eich plentyn, ei anghenion ac ansawdd ei fywyd – hynny yw, sut mae bywyd i’ch plentyn.
Y nod yw y bydd eich plentyn bob amser yn cael ei drin ag urddas ac y bydd mor gyfforddus â phosibl. Byddwn bob amser yn anelu at leddfu symptomau anodd. Byddwn yn anelu at eich cefnogi chi a'ch helpu chi i ddarparu cymaint o'r gofal a'r driniaeth feddygol ag y byddwch yn eu dymuno.
Mae'n anodd cynllunio ar gyfer newid annisgwyl mewn cyflwr, ond mae rhieni’n ei chael hi'n haws pwyso a mesur syniadau, meddwl yn glir a thrafod materion o flaen llaw. Gall fod yn ddefnyddiol iawn gwneud rhai penderfyniadau o flaen llaw fel y gellir rhoi’r triniaethau rydych chi eisoes wedi'u hystyried a'u trafod os bydd dirywiad sydyn yng nghyflwr eich plentyn.

Sut y bydd y cynllun Gofal Pediatrig o Flaen Llaw yn cael ei wneud?
Byddwn yn gweithio gyda chi ar eich cyflymder eich hun i lunio cynllun ar gyfer gofal brys eich plentyn. Efallai y byddwch hefyd am gynnwys pobl allweddol eraill (teulu, ffrindiau, arweinydd crefyddol neu weithwyr proffesiynol fel gweithiwr allweddol, nyrs plant cymunedol neu gynrychiolydd hosbis) yn y trafodaethau.
Rhoddwyd y daflen hon i chi oherwydd efallai yr hoffech chi feddwl am yr hyn sy'n bwysig i chi a'ch teulu cyn yr apwyntiad/ymweliad â’ch Meddyg Ymghynghorol. Efallai yr hoffech chi ysgrifennu rhai nodiadau neu gwestiynau a dod â nhw gyda chi. Efallai y byddai'n briodol cynnwys eich plentyn yn y trafodaethau.
Pan fyddwch yn hapus gyda'r Cynllun PAC ar gyfer eich plentyn, bydd copi’n cael ei roi i chi. Gyda'ch caniatâd, rhoddir copïau wedyn i weithwyr proffesiynol sy'n helpu i ofalu am eich plentyn.
Os bydd angen gofal brys ar eich plentyn, bydd y Cynllun PAC ar gael i arwain y driniaeth yn unol â'r hyn rydych chi wedi'i drafod eisoes.
Sut y bydd y Cynllun Gofal o Flaen Llaw yn cael ei ddiweddaru?
Gan y bydd iechyd eich plentyn yn newid dros amser, bydd y Cynllun yn cael ei adolygu’n rheolaidd, sef bob chwe mis i flwyddyn, i sicrhau ei fod yn gyfredol. Efallai y bydd angen ailystyried rhai triniaethau a fydd wedi bod yn rhesymol i’w hystyried yng nghyfnodau cynnar y salwch, pan fydd y plentyn yn mwynhau ansawdd bywyd da. Efallai y bydd beichiau triniaeth o'r fath (fel yr angen i fod yn yr ysbyty, neu pa mor anodd yw’r driniaeth) yn llai perthnasol yn ddiweddarach yn y salwch.
Beth os ydw i am i'r Cynllun PAC gael ei adolygu neu os ydw i am ddod oddi ar y cynllun?
Gallwch chi, neu'r gweithwyr proffesiynol sy'n ymwneud â gofal eich plentyn, ofyn am i'r Cynllun PAC gael ei adolygu neu iddo gael ei ddileu ar unrhyw adeg.
Hoffen ni i'ch plentyn a'ch teulu deimlo eu bod wedi cael amser i drafod pob posibilrwydd. Efallai y bydd angen sawl cyfarfod arnoch i siarad am yr holl opsiynau. Nid oes angen gwneud y penderfyniadau hyn ar frys. Mae'n bwysig gwneud Cynllun Gofal Pediatrig o Flaen Llaw y byddwch chi’n teimlo’n fodlon ac yn gyfforddus amdano. Gobeithiwn y bydd y cyfarfodydd a'r cyfle i drafod y Cynllun PAC i'ch plentyn yn ddefnyddiol.
Os byddwch yn penderfynu bwrw ymlaen â'r Cynllun PAC, rhowch wybod i ni am eich profiad er budd plant a theuluoedd yn y dyfodol.
Anfonwch eich sylwadau at:
Lynette Thacker
Nyrs Glinigol Arbenigol                                                          ar gyfer Gofal Pediatrig Lliniarol 
Cleifion Allanol Plant
Ysbyty Castell-nedd Port Talbot
Ffordd Baglan
SA12 7BX

Neu cysylltwch ar: 07824300909

Cynllun Gofal Pediatrg o Flaen Llaw (Cynllun PAC) ar gyfer Plant a Phobl Ifanc

